
АННОТАЦИЯ 
Мақолада бошқарув ҳисобида харажатларни ҳисобга олиш, туркумлаш ва баҳолаш 

ҳамда маҳсулот таннархини аниқлашга корхоналарни технологик хусусиятларининг таъсири 
ўрганилган. Корхоналар техник-иқтисодий ҳолатининг таҳлили натижасида молиявий 
барқарорликни таъминлаш бўйича илмий таклиф ва амалий тавсиялар берилган. 

Калит сўзлар: технологик жараёнлар, техник талаблар, меъёрлаштириш, 
харажатларни туркумлаш, харажатларни баҳолаш, таннархни калькуляциялаш. 

 
Hasanov Bahodir Akramovich 

Professor of Tashkent State University  
of Economics, Doctor of Economics. 

Kenjaeva Farangiz Saydulloevna 
Master of Tashkent State Transport University 

 
THE EFFECT OF TECHNOLOGICAL CHARACTERISTICS OF ENTERPRISES ON 

DETERMINATION OF PRODUCT COST IN THE MANAGEMENT ACCOUNT 
 

ABSTRACT 
The article examines the influence of technological features of enterprises on the classification 

and assessment of costs, as well as on the calculation of production costs in management accounting. 
Scientific proposals and practical recommendations for ensuring financial stability are given as a 
result of the analysis of the technical and economic state of the enterprise. 

Кеуwords: Technological processes, technical requirements, rationing, classification of 
costs, cost estimation, cost calculation. 

ВЛИЯНИЕ ТЕХНОЛОГИЧЕСКИХ ХАРАКТЕРИСТИК ПРЕДПРИЯТИЙ НА 

ОПРЕДЕЛЕНИЕ СТОИМОСТИ ПРОДУКЦИИ В УПРАВЛЕНЧЕСКОМ УЧЕТЕ 
 

АННОТАЦИЯ 
В статье исследуется влияние технологических особенностей предприятий на 

классификацию и оценку затрат, а также, исчислению себестоимости продукции в 
управленческом учете. Даются научные предложения и практические рекомендации по 
обеспечению финансовой устойчивости в результате анализа технико-экономического 
состояния предприятия.  

Ключевые слова: технологические процессы, технические требования, нормирование, 
классификация затрат, оценка затрат, калькуляция себестоимости. 

 
Кириш 
Рақамли иқтисодиётга ўтиш даврида бошқарув ҳисобининг асосий вазифаси ҳар бир 

ишлаб чиқариладиган маҳсулот тури бўйича таннарх калькуляциясининг аниқлигини 
таъминлаб бера оладиган харажатлар ҳисобини ташкил этишдан иборат. Бошқарув ҳисобида 
ишлаб чиқариш харажатлари тўғрисидаги тезкор ва ишончли маълумотларни етказиб бериш 
корхоналарни самарали бошқаришни ташкил этиш учун муҳим омил бўлиб хизмат қилади. 

Корхоналарда бошқарув ҳисобини самарали юритиш дастлабки ва йиғма ҳужжатларни 
айланиш тезкорлиги, қабул қилинган ички ҳисобот шакллари, уларни тузиш даврийлиги ҳамда 
тақдим қилиш муддатларига боғлиқ бўлади. 

Тадқиқот объекти сифатида “Quyuv-mexanika zavodi” шўъба корхонасининг 
бухгалтерия ҳисоби тизими ва бошқарув ҳисобининг ҳозирги ҳолати ўрганилди. 

Корхонанинг ишлаб чиқариш жараёни мураккаб ҳисобланади. Зеро, корхона йирик 
машинасозлик саноат турининг бир бўлагидир. Маълумки, машинасозлик саноати оғир 
саноатда етакчи ўринни эгаллайди ва унинг ишлаб чиқариш хусусияти бошқа тармоқлардан 
фарқ қилади. Машинасозлик тармоғида ишлаб чиқариладиган маҳсулот кўп хом-ашё сарфини 
талаб этади, яъни вагон йиғиш ёки таъмирлаш жараёнида турли хилдаги кўплаб хом-ашё, 
яримтайёр маҳсулотлар, бутловчи ва эҳтиёт қисмлар, шунингдек четдан сотиб олинган 
таркибий қисмлардан фойдаланилади. 

Амалиётда вагонсозлик корхоналарида вагон йиғиш цехлари қуйидаги мезонларга 
мувофиқ ихтисослаштирилади: 

- кўп турдаги ва серияли маҳсулотлар ишлаб чиқариш хусусиятига эга бўлган 
бўлинмалар ишлаб чиқариладиган маҳсулот турига мос равишда ташкил этилади. Бунга 
ускуналар цехи, транспорт цехи, токарлик цехи ва бошқаларни мисол келтириш мумкин; 

- бир турдаги маҳсулот ишлаб чиқарадиган бўлинмалар ўз фаолиятини ишлаб 
чиқариш технологияси асосида ташкил этадилар, яъни тайёрлов (қуюв цехи, темирчилик цехи, 
пресслаш цехи), қайта ишлаш (механика цехи, термик цех) ва йиғув цехлари (вагон йиғиш, 
вагон таъмирлаш, металл конструкция қуриш цехи ва ҳ.к.); 

- аралаш турдаги цехларда тайёрлов цехлари технологик белгилар бўйича, қайта 
ишлаш ва йиғув цехлари маҳсулот тури бўйича ташкиллаштирилади. Бу эса, ўз навбатида, 
ишлаб чиқаришнинг технологияси ва бошқарувида харажатларни уларнинг юзага келиш 
жойлари, маҳсулот ва буюртма тури, харажатларнинг иқтисодий элементлари ва калькуляция 
моддалари бўйича гурҳулаштиришни талаб этади. 

Мавзунинг ўрганилганлик даражаси 

Хориж адабиётларида бошқарув ҳисоби алоҳида белгилари бўйича таснифланган. 
Масалан, Дж.К.Шим ва Дж.Т.Сигал уни корхона томонидан “режалаштириш, назорат ва 
қарорлар қабул қилиш функцияларини амалга ошириш учун мўлжалланган ҳисоб услуби” 
сифатида таърифлайдилар [1, б. 9]. 

А.Д.Шеремет таъкидлайдики, “бошқарув ҳисоби хусусиятларини ўрганиш унинг 
қуйидаги нарсаларга хизмат қилиш ҳақида хулосалар чиқариш имконини беради:  

- ишлаб чиқаришни бошқариш ва келажакда қарорлар қабул қилиш учун маъмуриятга 
зарурий ахборотни тақдим этиш;  

- маҳсулот (ишлар ва хизматлар)нинг белгиланган меъёрлар, стандартлар, сметалардан 
оғишишларни ҳақиқий таннархини ҳисоблаш;  

- сотилган буюмлар ёки уларнинг гуруҳлари, янги технологик қарорлар, масъулият 
марказлари ва бошқа позициялар бўйича молиявий натижаларни аниқлаш”. [2, б. 19].  

М.Т.Хорнгрен ва Ш.Фостер фикрича, “бошқарув ҳисоби” ва “ишлаб чиқариш ҳисоби” 
атамалари синонимлардир. Масалан, ишлаб чиқариш ҳисоби чегараларини тавсифлар экан, 
улар таъкидлайдиларки, “. . . бошқарув ва ишлаб чиқариш ҳисобини ёки, бошқача қилиб 
айтганда, харажатлар ҳисобини таққослаймиз”. Шу билан бир вақтда, муаллифлар бошқарув 
ҳисобини ишлаб чиқариш ҳисобининг бир қисми деб ҳисоблайдилар. Уларнинг фикрича, “. . . 
ишлаб чиқариш ҳисобининг бош мақсади маҳсулот ва хизматлар таннархини 
калькулциялашдир. Уни ахборотидан муҳандислар, масалан, сотув нархи, заҳираларни 
баҳолаш, фойдани ҳисоблаш учун фойдаланадилар. Бундай ахборот ҳам ички, ҳам ташқи 
фойдаланувчиларга келиб тушади. Мабодо, амалиёт нуқтаи-назаридан қараладиган бўлса, 
айтиш мумкинки, ишлаб чиқариш ҳисоби (cost accounting)  бу, бошқарув ҳисоби плюс 
молиявий ҳисобнинг унча катта бўлмаган қисми. [3, б. 8]. 
Бошқарув ҳисобини ташкил қилиш бевосита «харажат – ишлаб чиқариш ҳажми – фойда» 
кўрсаткичларининг таҳлилидан бошланиши лозим. Агар буюртмалар портфелига мувофиқ 
маҳсулот ишлаб чиқариш ҳажми аниқланган бўлса, ана шу моделдан фойдаланиб, баҳони 
белгилаш, харажатлар миқдори ва соф фойданинг кутилаётган ҳажмини бемалол аниқлаш 
мумкин [ 4, б. 55]. 

Тадқиқотлар методологияси 
Мазкур мақолада илмий билишнинг анализ ва синтез, индукция ва дедукция, тизимли 

ёндашув, статистик ва молиявий таҳлил ҳамда иқтисодий-математик усуллардан 
фойдаланилди. 

Таҳлил ва натижалар 
Бухгалтерия бўлимининг ахборот тизими амалдаги қонунчилик ва меъёрий 

ҳужжатларга таянади, қатъий белгиланган ҳисобот шаклларида тўлдирилади. Режа-иқтисод 
бўлимини оладиган бўлсак, бу бўлимнинг ахборот тизими истиқболни прогнозлаш 
маълумотлари ва бухгалтерия ҳисоботларига таянган ҳолда тартибга солинади. Мазкур 
бўлинмалар ўз ахборотларини тарқоқ ҳолатда, яъни ҳар бири алоҳида ўзининг 
ихтисослигидан, кадрларининг малакасидан келиб чиққан ҳолда, ҳеч қандай кўрсаткичларни 
таққосламаган ҳолда тақдим этадилар, натижада раҳбар ва муовинлар турли бўлим ва 
бўлинмаларнинг ҳисоботларини таққослашга вақт сарфлашга мажбур бўладилар. Ўз 
навбатида, бошқарув қарорлари қабул қилишда салбий ҳолатлар кузатилади. 

Корхонанинг ахборот тизимида уч элемент мавжуд бўлиб, бу элементларни тўғри 
қўллай олиш харажатларни бошқариш тизими учун асос ва манба бўла олади. (1-жадвал) 

    1-жадвал 
“Quyuv-mexanika zavodi” шўъба корхонаси бошқарув тизимининг ахборот 

таъминоти элементлари ва унинг манбаларини таснифлаш 
Ахборот тизими элементлари Ахборот манбаси ва асоси 

Харажатлар ва маҳсулот таннархи ҳисоби Бухгалтерия бўлими, Режа-иқтисод бўлими 

Ишлаб чиқариш ва иқтисодий режалаштириш Ишлаб чиқариш-диспетчерлик бўлими, Режа-
иқтисод бўлими 

Харажатлар ва ишлаб чиқаришдаги оғишлар таҳлили Бухгалтерия бўлими, Режа-иқтисод бўлими 

Манба.“Quyuv-mexanika zavodi” шўъба корхонаси Режа-иқтисод бўлимининг таҳлилий 
маълумотлари асосида муаллиф ишланмаси. [5] 

Мазкур элементлар бир-бири билан боғланмаган, қолаверса, кўп ҳолларда бир-бирини 
такрорлайди ва ягона ахборот майдонини шакллантира олмайдилар. Шундай қилиб, бу 
ахборотлар тўлиқ ва ишончли бошқарув ҳисоботларини тузишга хизмат қила олмайди. 

Корхонада харажатларни режалаштириш темир йўл транспорти тармоғида нарх 
белгилаш ва жорий режаларни тузишда иштирок этиш мақсадида амалга оширилади. Бу 
вазифа корхонанинг режа-иқтисод бўлими зиммасига юклатилган. Темир йўл транспорти 
тармоғидаги корхоналар ва ишлаб чиқариш корхоналарида нарх белгилаш муҳим аҳамиятга 
эга, чунки жорий режалаштириш асосий истеъмолчи - харидор “O’zbekiston temir yo’llari” 
акционерлик жамияти (кейинги ўринларда - “акционерлик жамияти”) томонидан тасдиқланган 
нархлар асосида амалга оширилади. Яъни, корхона мустақил иқтисодий субъект бўлса-да, 
акционерлик жамиятининг бошқарувдаги ўрни ҳозирги кунга қадар сақланиб келинмоқда. 

Маҳсулот сотиш тўғрисида шартнома тузиш жараёнида акционерлик жамияти 
сотилиши режалаштирилган маҳсулот бўйича жами ишлаб чиқариш харажатларини асосли 
равишда исботлаб беришни талаб этади. Харажатлар тўғрисидаги ахборот инфляция 
даражасини ҳисобга олган ҳолда, корхонанинг ўтган даврдаги кўрсаткичлари билан ёки 
турдош корхоналарнинг ишлаб чиқарган маҳсулотининг харажатлари билан таққослаш 
мумкин бўлган шаклда тақдим этилади. Шундай қилиб, акционерлик жамияти ва ҳукумат 
иқтисодиётдаги машинасозлик ва вагонсозлик тармоғида олиниши мумкин бўлган фойда 
даражасини назорат қилишга ҳаракат қилади. Тақдим қилинган ахборот ҳар бир маҳсулот 
бўйича қуйидаги ўлчовларда таҳлил қилинади: 

- тасдиқланган калькуляция моддалари бўйича тўлиқ таннарх; 
- сотишга мўлжалланган маҳсулотнинг ҳар бир тури бўйича сотиш рентабеллиги; 
- ҳар бир маҳсулот тури бўйича сотишдан олинадиган фойда даражаси. 
Корхонанинг истиқболини тўғри бошқарув қарорларини қабул қилиш учун зарурий 

бўлган ахборот тизимини шакллантириш ва маъсул шахсларни тезкор равишда ишончли, 
юқори самарадор ахборотлар билан таъминлай олиш ва ўз вақтида етказиб бериш, 
маҳсулотнинг ҳақиқий таннархини тўғри аниқлаш, оғиш ва четланишларнинг сабабини 
аниқлаш, таҳлил қилиш ва келгусида шу оғишишлардан қочиш бўйича чора-тадбирлар ишлаб 
чиқиш каби вазифаларини бажарувчи бошқарув ҳисоби белгилаб беради. 

Бошқарув ҳисоби алоҳида бир фан сифатида ўрганилар экан, айнан темир йўл 
транспорти корхоналарида ишлаб чиқариш фаолиятини янада такомиллаштириш, бевосита 
бажариладиган иш, кўрсатиладиган хизматлар таннархини имкон қадар пасайтирган ҳолда, 
юқори фойда олиш каби мақсадларга эришишда шу соҳа учун ижобий ечим бўла оладиган 
замонавий усул ва методларни ўрганиш ва амалиётга татбиқ этиш мақсадга мувофиқдир. 

Темир йўл транспорти корхоналари асосий фаолият харажатларини узлуксиз назорат 
қилиш ва уни самарали бошқариш учун оқилона бошқарув қарорларини қабул қилиши 
алоҳида аҳамиятга эга [5]. 

Корхона ташкил қилинишидан кўзланган асосий мақсад юк вагонларини йиғиш, 
таъмирлаш ва замонавийлаштиришни йўлга қўйиш, юк вагонлари ва темир йўлларини 
таъмирлаш учун зарур бўлган эҳтиёт қисмлар, шунингдек юк ва йўловчи вагонлар учун эҳтиёт 
қисмлар, қишлоқ ва сув хўжалиги буюртмалари асосида асбоб-ускуналар ҳамда ностандарт 
иншоот ва қурилмаларини тайёрлаш ва ишлаб чиқариш ҳисобланади. 

Корхона ўз фаолиятини вагонлар ва ер усти қатлами қурилмаларини таъмирлаш учун 
зарур бўлган эҳтиёт қисмлар ишлаб чиқаришдан бошлаган бўлса, сўнгги йилларда ишлаб 
чиқариш кўлами кенгайди, ишлаб чиқариладиган маҳсулот ассортименти кўпайди, кўплаб 
импорт қилинувчи эҳтиёт қисмлар маҳаллийлаштирилди. Асосий фаолияти юк вагонларини 
йиғиш ва таъмирлаш бўлишига қарамасдан, ностандарт ускуналар, синов трендлари, 
кондукторлар ишлаб чиқаришни ҳам йўлга қўйди. Айниқса, Ўзбекистон Республикаси 
Биринчи Президентининг 2012 йил 28 июндаги «Quyuv-meхanika zavodi» шўъба корхонасида 
юк вагонларини таъмирлаш базасини ривожлантириш, вагон қурилишини ташкил этиш ва 



ИҚТИСОДИЁТДА ИННОВАЦИЯЛАР - ИННОВАЦИИ В ЭКОНОМИКЕ - INNOVATIONS IN ECONOMY                                              №5 | 2021  
 

16 
 

қуюв ишлаб чиқаришни реконструкция қилиш” лойиҳасини амалга ошириш чора-тадбирлари 
тўғрисида”ги ПҚ-1780-сонли қарорига асосан, 2012-2013 йиллар давомида корхона миқёсида 
олиб борилган қиймати 120,18 млн.АҚШ долларга тенг бўлган икки босқичли инвестиция 
лойиҳаси натижасида, ишлаб чиқариш қувватлари янада такомиллаштирилди, қуюв ишлаб 
чиқариш бўйича янги технологиялар ишлаб чиқаришга жорий этилди, шунингдек ишлаб 
чиқариладиган маҳсулот ва ярим-тайёр маҳсулот турлари янада кўпайди. Реконструкциянинг 
биринчи босқичида 80 млн.АҚШ долларлик машина ва ускуналар ишга туширилди [6]. 

Мазкур инвестиция лойиҳасининг амалиётга тўлиқ жорий этилиши натижасида, темир 
йўл транспорти корхоналари ва бошқа тармоқ корхоналарининг эҳтиёжини қондириш учун 
тўла қувватда йилига 26,5 минг тонна қуюв маҳсулотлари ишлаб чиқариш йўлга қўйилади. 
Натижада 167 турдаги саноат маҳсулотларини маҳаллийлаштиришга эришилади. Бунинг 
натижасида йилига 15 млн. АҚШ долларига тенг валютани иқтисод қилишга эришилади. 

Реконструкциянинг иккинчи босқичида Ўзбекистон Республикаси Президентининг 
2017 йил 15 мартдаги «Quyuv-meхanika zavodi» шўъба корхонасининг мавжуд ишлаб чиқариш 
объектларини реконструкция қилиш” лойиҳасини амалга ошириш чора-тадбирлари 
тўғрисида”ги  ПҚ-2837-сонли Қарорига асосан, 2017-2018 йиллар давомида корхонада 
“O’zbekiston temir yo’llari” АЖнинг ўз маблағлари ҳисобидан 20,0 млн. АҚШ долларлик 
лойиҳа амалга оширилди. Лойиҳа давомида Россия Федерациясининг ООО «СибПромМаш», 
ООО «Энергосервис» каби ишлаб чиқариш корхоналаридан 12 млн. АҚШ долларлик 149 
турдаги жами 312 дона ускуналар келтирилди. [7]. 

Корхона тўлиқ реконструкция қилингандан кейин, тўлиқ қувват билан ишлай бошласа, 
йилига 1200 та янги юк вагонлари ишлаб чиқарилишига, 1500 дона юк вагонлари 
таъмирланиши ҳамда замонавийлаштирилишига, металл қурилмалар тайёрлаш ҳажми 600 
тоннага оширилишига, ишлаб чиқариладиган маҳсулотларнинг 25%и экспорт қилинишига 
муваффақ бўлинади. Шунингдек, 1524 та янги иш ўринлари очилиши мамлакат аҳолисини иш 
билан бандлик даражасини ошишига ижобий таъсир этмай қолмайди. 

Корхонанинг асосий вазифалари қуйидагилардан иборат: 
- янги юк вагонларни йиғиш ва юк вагонлари таъмирининг сифатини ошириш, юк 

вагонларининг хизмат қилиш муддатини узайтирувчи эҳтиёт қисмларни 
маҳаллийлаштирилган ҳолда ишлаб чиқариш; 

- минерал ташувчи хопперларни серияли ишлаб чиқаришни ўзлаштириш; 
- цемент ташувчи хопперларни серияли ишлаб чиқаришни ўзлаштириш; 
- хизмат қилиш муддатини 16 йилга узайтириш билан таъмирланадиган юк 

вагонларининг сонини кўпайтириш; 
- янги юк вагонларининг йиғиш ҳажмини ошириш; 
- ишлаб чиқариладиган эҳтиёт қисмлар турларини кенгайтириш; 
- қуюв цехида халқ хўжалиги ва темир йўл транспорти корхоналари учун зарурий 

бўлган пўлат ва чугун маҳсулотларини ишлаб чиқариш; 
-  янги турдаги маҳсулотларни маҳаллийлаштириш дастурини бажариш; 
- моддий-техник таъминотни кучайтириш; 
- корхонанинг барча ишлаб чиқариш цехлари ва участкаларини реконструкция қилиш 

ва қайта қуроллантириш; 
- ишчи-ходимлар малакасини ошириш; 
- ишлаб чиқариш экологиясини яхшилаш; 
- ишчи-ходимларнинг ва меҳнат фаолиятининг хавфсизлигини таъминлаш учун меҳнат 

шароитларини яхшилаш; 
- тайёр маҳсулот номенклатурасини кенгайтирган ҳолда, сотиш ҳажмини ошириш; 
- ишлаб чиқарилган маҳсулотни экспорт қилиш эвазига савдо кўламини кенгайтириш; 
- ҳаракатдаги таркиблар ва темир йўл изларининг таъмир ишларида фойдаланиладиган 

ускуналарни лойиҳалаштириш ва тайёрлаш; 

- ҳаракатдаги таркиб деталлари ва узелларини таъмирлаш ва 
модернизациялаштиришнинг янги замонавий технологияларини ишлаб чиқиш бўйича лойиҳа-
конструкторлик фаолиятини олиб бориш; 

- янги маҳсулот тури бўйича меъёрий-техник ҳужжатлаштиришни ишлаб чиқиш; 
- Вагонларнинг детал ва узелларини синовдан ўтказиш; 
- Қурилиш объектлари учун металлоконструкциялар ишлаб чиқариш ва уларни монтаж 

қилиш; 
- Юк кўтарувчи машиналар ва механизмларни ишлаб чиқариш; 
- Халқ истеъмоли товарларини ишлаб чиқариш ва аҳолига пуллик хизмат кўрсатиш 

ҳажмини кенгайтириш.[8]. 
Сўнгги йиллар мобайнида корхона техник жиҳатдан замонавий шаклда 

қуроллантирилди, янги техника ва технологиялар амалиётга тадбиқ этилди, иш шароитлари 
яхшиланди. Бундай кенг кўламдаги ислоҳотлар натижасида корхона сўнгги уч йиллик давр 
мобайнида ижобий иқтисодий натижаларга эришди. (2-жадвал). 

2-жадвал 
“Quyuv-mexanika zavodi” шўъба корхонасининг 2018-2020 йиллардаги асосий 

молиявий-иқтисодий кўрсаткичларининг таҳлили 
№ Кўрсаткичлар Ўлчов 

бирлиги 
Йиллар 2018 

йилга 
нисбатан, 

 % 

2019 
йилга 

нисбатан, 
% 

2018 2019 2020 

1 Сотилган маҳсулот 
ҳажми млн.сўм 186 433 192 680 213 828 115 111 

2 

Асосий номенклатура 
бўйича ишлаб 
чиқарилган маҳсулот 
ҳажми, шу жумладан: 

млн.сўм 157 757 159 901 177 746 113 111 

- 
Юк вагонларни капитал 
таъмири ва 
модернизациялаш 

вагон 405 246 159 39 65 

млн.сўм 19 334 17 203 16 574 86 96 

- Юк вагонларни жорий 
ва депо таъмири 

вагон 146 151 107 73 71 
млн.сўм 2 036 2 699 892 44 33 

- Юк вагонларини йиғиш вагон 295 348 153 52 44 
млн.сўм 43 015 51 986 55 064 128 106 

3 Экспорт ҳажми 
минг 
доллар 950 94 21 2,2 22,3 

млн.сўм 7 825 875 217 3 25 
4 Дебиторлик қарздорлик млн.сўм 24 891 49 234 54 661 220 111 

5 Кредиторлик 
қарздорлик млн.сўм 62 092 84 419 111 710 180 132 

6 Даромад ҳажми млн.сўм 146 946 176 049 181 301 123 103 
7 Жами харажатлар млн.сўм 143 860 172 953 179 719 125 104 
8 Соф фойда млн.сўм 624 2 290 554 89 24 

Манба.“Quyuv-mexanika zavodi” шўъба корхонаси Режа-иқтисод бўлимининг 2018-
2020 йиллар кесимидаги таҳлилий маълумотлари. [9]. 

 
Жадвалдан кўриниб турибдики, корхонада вагонларни таъмирлаш 2018 йилда 405 дона 

(19 334 млн.сўм), 2019 йилда 246 дона (17 203 млн.сўм), 2020 йилда 159 дона (16 574 
млн.сўм)ни ташкил қилган. Бунда таъмирланган вагонлар сони камайиши кузатилмоқда, 
бинобарин, юк вагонларни КРП таъмири ва модернизациялаш мос равишда 86% ва 96%ни 
ташкил этган. Юк вагонларни жорий ва депо таъмирлаш бўйича бажарилган ишлар 2018 йилга 
нисбатан 44% ва 2019 йилга нисбатан 33%га камайган. Корхонада юк вагонларини йиғиш 
соҳасидаги ишлар 2018 йилга нисбатан 128% ва 2019 йилга нисбатан 106%га ўсиш кузатилган. 

Ҳисобот даврида жами харажатлар 179 719 млн.сўм, 2018 йилда 143 860 млн.сўм ва 
2019 йилда 172 953 млн.сўмни ташкил этиб, тебраниш характерига эга бўлган. 

Соф фойданинг ўзгариши йиллар давомида мос равишда 2020 йилда 2018 йилга 
нисбатан 89% ва 2019 йилга нисбатан 24% салмоққа эга бўлган. Бунда якуний молиявий 
натижанинг кескин камайиши ҳолатини қайд этишимиз мумкин. 

Жадвалдаги муҳим индикаторларни диаграмма кўринишида таҳлил қиладиган бўлсак, 
корхонада маҳсулот сотиш ҳажми ҳисобот даврида 2018 йилга нисбатан 115%га ошган бўлса, 
2019 йилга нисбатан 111%га ўсишга эришилган. Ишлаб чиқарилган маҳсулот ҳажмининг 
ўзгариши 2018 йилга нисбатан 113%га, мос равишда 2019 йилга нисбатан эса 111%га ўсган. 
Экспорт ҳажми, аксинча, 2020 йилда 2018 йилга нисбатан  3% салмоққа эга бўлган бўлса, 2019 
йилга нисбатан корхонада экспорт ҳажми  25%га қисқарган. (1-расм). 

 

 
1-расм. “Quyuv-mexanika zavodi” шўъба корхонасида ишлаб чиқарилган ва 

реализация қилинган маҳсулотлар динамикаси 
Манба.“Quyuv-mexanika zavodi” шўъба корхонаси Режа-иқтисод бўлимининг 2018-

2020 йиллар кесимидаги таҳлилий маълумотлари.[9]. 
Хулоса ва таклифлар 
Хулоса қилганимизда, тадқиқот объекти бўйича ҳисобот даврида ишлаб чиқариш 

ҳажми миқдорий кўрсаткичларда пасайган, бироқ қиймат жиҳатидан ўсган. Бундай ўзгаришга 
хом-ашё, ёқилғи маҳсулотлари ва эҳтиёт қисмлар нархининг кўтарилиши, хизмат кўрсатувчи 
бўлинмалар харажатларининг ва сотиб олинадиган хизматлар баҳосининг ортиши, валюта 
курсининг ошиши натижасида импорт товарлари қийматининг қимматлашиши, ўз навбатида, 
маҳсулот таннархини ташкил этувчи харажатларнинг ошиши, қолаверса 2020 йилда 
бутунжаҳон миқёсида рўй берган пандемия шароитида бозорда талабнинг тушганлиги билан 
изоҳлаш мумкин. 

Шунингдек, корхонанинг техник ва технологик жиҳатдан модернизация қилиниши 
келгуси давр харажатларининг ошишига, бир бирлик маҳсулот таннархининг ўзгаришига, 
пировард натижада молиявий натижаларнинг шаклланишига ҳам таъсир кўрсатган. Мазкур 
ҳолатни яхшилаш мақсадида корхонанинг экспорт салоҳиятини ошириш ҳисобига валюта 
тушумларини кўпайтириш, ўз навбатида, иқтисодий интеграция алоқаларини кенгайтириш 
ижобий натижа беради. 

